
        
            
                
            
        

    
	ЭРЭНЦЭНГИЙН ПҮРЭВ

	 

	ӨДРИЙН БОДОЛ, ШӨНИЙН ЗҮҮД

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨДРИЙН БОДОЛ, ШӨНИЙН ЗҮҮД

	 

	Уртын голд хаврын хонгор салхи баруун талаас зөөлнөөр үлээж, нарны илч зүүн өмнөөс эгц тусан, энгэр газрын цасны зах хөлрөн, хайлж, алсын уул хүртэл үргэлжилсэн зэрэглээ аянчин жинчин шиг жирэлзээд, далайн долгио шиг хөвөлзөж байхад баян монголын хөгжилтэй сүргүүд газрын нам, цасны чөлөө, өвсний сорыг дагаж, тал дүүрэн тараад, тавтай сайхан идээшилнэ. Түүний эзэд болох малчин ардууд цагийн хатууг давж, зөөлөн улиралтай золгосондоо баярлаж, засгийн хатуугаас салж, чөлөөт байдалтай учирснаа санаж, хоёр баярлан, засгаас биднийг хайрлана. Бид засгаа хайрлана хэмээх баяртай сэтгэл үргэлж төрнө.

	Гэтэл Цэрэн гэгч багадаа хийлгэсэн бараан торгон дээлээ гүвж өмсөөд, баранзад хоёр хадаг эвхэж өвөртлөөд, хөрөнгөтэй байхын унаа хогшин зээрдээ унаж, хүрээ орж багш ламдаа бараалхан мөргөж золгох бодлоготой мордон явав. Жаргалантыг өгсөн даваад Богиныг уруудаж явтал Уртын энгэрт хэдэн гэрийн гадаа учиргүй олон морьтой, тэмээтэй хүмүүс цуглан байхыг хараад, хорин хоёр онд оролдож үүсгээд бүтээж ч чадахгүй дарагдсан шиг ажил болж байдаггүй байгаа даа хэмээн горилох сэтгэл гэнэт төрж, баярлах мэт болон «ер юу болж байгаа юм бол асууж мэдье» гэж бодоод, замын баруун талд хонь хариулж яваа хүүхэд дээр очоод:

	— Танайханд юу болж, олон хүн цуглаж байгаа юм бэ? хэмээн асуутал хөдсөн дээл хөөргөж бүсэлсэн, сэгсүүрэг малгай сөхөж өмссөн, хөрслөг бор царайтай хоньчин хүү нимгэн уруулынхаа цаанаас яралзсан цагаан шүдээ яралзуулж өгүүлэх нь:

	— Өнөөдөр манай багийн ардууд дарга Дондогийнд цуглаж, улсын долоодугаар их хурлын бодлого шийдвэрийг тайлбарлан таниулах юм гэнэ билээ гэв. Цэрэнгийн горилсон сэтгэл гонсойж, баярласан сэтгэл барайж, ардын их хурал болоод ардууддаа таниулж байх. Бас түүнийг арван хэдэн настай энэ муу чацга хүртэл тодорхой мэдэж байх гэж бодохоос эхлэн цааш зорьсон замдаа орж, маани мэгзэм уншиж явахдаа өөрийн арван хэдэн насандаа ардын хүүхдээс ялгавартай амтат чихэр жимсийг дураар идэж, торго дурдан өөрийн санаснаар хэрэглэж яваад, аавын хэргэмийг залгамжилж аваад, хошуу жасааны даавар түшмэлээс эхлэн тамгын газрын туслагч түшмэл зэрэг тушаал хүлээж, ноёд дээдэстэй шадарлан, сайн гэгдэж зэрэг хэргэмээр шагнагдан, отго жинс гялалзуулж, үнэт отго сагсалзуулж, түншийн иргэнтэй дотнын холбоотой байж, торго дурдан, алт сувд зэргийг аль дураараа авч, архины хатууг ууж, ардын толгой дээр сандайлж, санааны зоргоор шаахай банз хэрэглэж, хэрэглэхийн хэрээр хээл хахуул идэж, өмч хөрөнгөөр баян, эрх тушаалаар их явсан хуучин цагаа бодоод, одоо харин боол явсан хүн төрийн эрх бариад, газар бүр сургууль тэнхим, жалга бүр хоршоо худалдаа, энд тэндгүй улаан булан, боловсролын газар, үүгээр түүгээр эмнэлэг докторууд, эчнээн төчнөөн сонин, сэтгүүл ном дэвтэр, уран шүлэг, зохиол зөндөө. Түүнийг наян настай зөнөг, найман настай балчир уншиж суух болжээ. Боолчилж явсан хүмүүс эзэрхэн мэдэх эрхгүй, эдлэх хэрэглэх хөрөнгө ховор, ингэж явах ч гэж дээ. Хуучин байдлаа хүсэж, худал үг тараавч тусгүй. Бага сага дутагдлыг ашиглаж, бодлого хөдөлгөөн гаргаад ч бүтсэнгүй. Харин өдөр тутам ардын засаг батжиж байдаг. Бэхэжсээр байдаг. Бид муудсаар байдаг. Уруудсаар байдаг гэж хэд дахин шүүрс алдаж, элдэв өнгийн бодлого бодсоор нэлээд хол явжээ. Сая ухаан орж, морио амрааж, тамхиа татахаар буув. Тамхи татах зуур ийм цагаас ангижран, эртний хуучин байдалдаа орох цаг ирдэг болов уу? Япон гэж нэг юм тэнд сонсогдсон. Тэр чимээ ч үгүй. Банчин гэж бас нэг зүгээр юм сонсогдсон. Тэр ч сураггүй. Хэрхдэг билээ хэмээн ямар ч шийдвэргүй мордож, шогшуулсаар явтал наран нэлээд орой болж, хойд энгэрт айл харагдав. Хөгшин зээрдийн чадал доройтож, зөнөг феодалын тэнхээ муудаж, тэнд хоноглохоор шийдвэрлэн очиж, баруун урд талын таних нэгэн айлд орж, амар мэндээ мэдэлцэж, арав таван үг солилцон, хэдийний томоотой байдалтай нэгэн хүнтэй ярилцсаар, өгсөн хоолыг нь идээд, өглөө эрт явахаар бодож, мөнөө муу зээрдээ борог идшийг дагуулан баруун толгойн ёроолоор аргамжив. Гэрийн эзэн:

	— Манай энд чоно ширүүн гэж сануулахад нь

	— Гайгүй байгаа гээд лам багшдаа баахан даатгаж залбираад унтав. Хаврын өдөр замдаа ядарсан хөгшин сүүтэй цай, хонины маханд согтоод нам унтжээ. «Цэрэн авгай жинстэй малгайгаа өмсөж, ёслолын байдлаар хоёр хиагаа дагуулж яваад, япон генералтай учирч ембүү нэгийг бэлэглэж, жинс зэрэг нэмэн шагнуулж, Банчин ламд бараалхаж, баранзад хадаг барьж мөргөөд, эрээн зангиа хүртэж, орон нутагтаа ирээд, тамга жасаанаа суугаад, хувьсгалч гэж явсан муу сайн ардуудыг хуйлруулан хөөж ирээд санааныхаа дураар шаахайдаж, шалба няц банздаж, хураагдсан хөрөнгөө эгүүлэн авч, хувийн өмч болгож, боол зарцаар хариулуулж, түнш иргэнтэйгээ уулзаж, тусгай нэг гэрт цэнгэж, архи дарсыг аль дураараа тавиулж, хоол цайг аль ихээр бэлтгүүлээд, наргиж байх завсар холын нэг нутгаас хорь дөнгөж хүрч яваа хөөрхөн хүүхэн авчруулаад, хоёул зэрэгцэн сууж, архи дарс уун, дахин дахин тэврэн үнсэж, баахан наргисаар унтах цаг болж, гарч ирэхээр босож, ор дэвсгэр засах тушаалаа зарц нарт өгч яваад босгонд тээглэж унаад» сэрчхэв. Нэг мэдсэн мөнөө айлын дэр хий гэж өгсөн тэрлэг шүлс нулимсаар нороод дэвсэж өгсөн бамбайг нь тийчилж, зөндөө ураад, хучиж өгсөн дээлийг нь галын зах руу тийрсэн байх тул зүүдэлснээ сая мэдэв. Баярласнаа бодоод гомдож, зүүдэлснээ бэлгэшээж, ийм цаг ирж магадгүй хэмээн горилж, нүд нээж харвал үүр цайжээ.

	Гэрийн бүсгүйг дуудаж, цай болгохын нь янар зээрд морио авчрахаар очтол хөгшин зээрдийг нь хөх чоно зооглосон байжээ.

АРДЫН НАМ

	 

	Харанхуй засгийн эрх

	Халх орныг бүрхээд

	Пад харанхуй

	Харгис феодалын дэлхий

	Бүх ардыг зовоогоод

	Туйлын гаслан

	Бурангуй засгийн суртал

	Бүх нийтийг төөрүүлээд

	Гэтлэх бэрх

	Манж хятадын яргачид

	Малчин монголыг сороод

	Бүр ч зовлон

	Маймаачин ховдог гайхлууд

	Манай баялгийг тоноод

	Улам шунана

	Улс төр ч мөхөхөд хүрэв

	Үндэс язгуур ч балрахад хүрэв

	Засаг ноён зальхай феодалууд

	Амины ашгийг эрхэмлээд

	Ардыг давхар дарлан

	Гэгээн бурхад гэгдсэн

	Хэсэг шар этгээдүүд

	Далдуур өөрсдөө цадаж

	Илээр ардыг мэхэлнэ

	Хөөрхий ардууд хүндийг үүрээд 

	Хөдөлмөрчид амьдрах аргагүй болов

	Түншийн өр, бурхны өргөл, ноёдын зоогт 

	Хөрөнгө хогшлоо бараад, хов хоосон 

	Ноёдын боол, хятадын зарц болсоор

	Ядарсан биес туйлдаж бүр зовлон 

	Тэсэхүйеэ бэрх болсон ардуудад 

	Тэмцэх бодол төрөөд

	Яргачин хятад, муухай феодалуудыг занаж 

	Хутгаа чанга атгасан ардууд босоод 

	Гоймон баатраар толгойлуулж

	Үндэсний хувьсгалыг үүсгэж 

	Ардын нам байгуулаад 

	Ардад эрх олгож 

	Үндэсний засгийг тогтоож 

	Өөрийн газар шороог ариутгаж 

	Ард нийтээр намаа биширч 

	Ард түмнээ нам удирдаж 

	Тохиолдсон бэрхшээлийг туулсаар 

	Тотгор саадыг арилгаснаар 

	Арван дөрвөн жилтэй золгож 

	Бадарсан тугтай ардын нам 

	Бэхэжсэн биетэй ардын нам 

	Мандсан тугтай ардын нам 

	Малчин түмний ардын нам 

	Тунарсан улаан туг нь 

	Төв Ази дээр мандаад 

	Тодорхой ил зорилго нь 

	Дорно дахинд бадарч байна.

	Ачтай тустай ардын намаа 

	Ганцхан зорилгоор бид хамгаална.

ЭРЭНЦЭНГИЙН ПҮРЭВ (1909—1937) 

	Өвөрхангай аймгийн Баруун Баян-Улаан сумын Өшгөг нутгийн хүн бөгөөд багадаа нутгийнхаа бичигтнээр заалгаж бичигтэн болжээ. 18 настайдаа нам ба улсын төв сургуульд сурч, улмаар нам залуучуудын байгууллагад, аж үйлдвэрийн комбинатад ажиллаж байлаа. Олонд Улаан Пүрэв гэж алдаршив. Хориод оны эцсээс уран зохиолч нарын бүлгэмд хичээллэж, шүлэг зохиолоор авьяасаа сорьж явжээ. Түүний бичсэн шүлэг, зохиол гучаад оны сонин сэтгүүлд нийтлэгдэж байв. Э. Пүрэв «Баттай хөрөнгө» жүжгийн зохиолоороо ардын хувьсгалын 15 жилийн ойд зориулсан уран бүтээлийн уралдаанд шалгарч, улсын эрхэм уран зохиолч цол хүртжээ. Тэр нь эх орон ард түмнээ гэсээр яваад 1937 онд аж үйлдвэрийн комбинатыг шатаасан хэрэг тулгуулан 28-хан настайдаа цаазлуулжээ. Нэг хүнийг тахин шүтэхийн хор уршгийг шүүмжлэн илрүүлсний дараагаар уг хэрэг гэгчийг нэхэн шалгаж, гүтгэлэг байсныг магадлан тогтоогоод цагаатгажээ.

	Г. ЖАМСРАНЖАВ

